
Na osnovu člana 40. Statuta Udruženja: “Asocijacija srednjoškolaca u Bosni i Hercegovini” (registarski 
broj: 672, Knjiga I Registra, dana 25.02.2008. godine), Upravni odbor Asocijacije srednjoškolaca u Bosni i 
Hercegovini na sjednici održanoj 13.01.2025. godine, donosi sljedeći: 

PRAVILNIK O SARADNJI  
NA PROJEKTU “SOCIJALNI DAN” 
(u daljem tekstu: “Pravilnik”) 

Član 1. - Opće odredbe i predmet Pravilnika 

1.1. Ovim Pravilnikom uređuju se uslovi, procedure i odgovornosti svih učesnika u projektu „Socijalni dan“, 
s ciljem omogućavanja srednjoškolcima sticanje praktičnih iskustava u radnom okruženju, uz poštivanje 
zakonskih i ljudskih prava. 

1.2. Pravilnik definiše odnos između Asocijacije, poslodavaca i srednjoškolca, način prijave poslodavaca, 
proceduru potpisivanja ugovora, visinu dnevnice, mjere zaštite, procedure u slučaju nezgoda, te prava i 
odgovornosti svih uključenih strana. 

1.3. Imenice koje se odnose na osobe bez obzira na njihov gramatički rod podrazumijevaju oba prirodna 
roda odnosno spola. 

Član 2. – Opće odredbe 

2.1. Za potrebe ovog Pravilnika, srednjoškolac je osoba koja pohađa srednju školu, bez obzira na dob. 
Poslodavac označava pravnu ili fizičku osobu koja omogućava srednjoškolcu sudjelovanje u projektu, dok 
organizator označava Asocijaciju srednjoškolaca u Bosni i Hercegovini, skraćeno Asocijacija. Saradnja se 
definiše kao sudjelovanje poslodavca u pružanju radnih aktivnosti srednjoškolcima. 

2.2. Projekt se temelji na principima poštivanja prava djeteta u skladu s UN Konvencijom o pravima 
djeteta, osiguravanja sigurnosti i zaštite srednjoškolaca, te transparentnosti i odgovornosti u svim 
fazama aktivnosti. 

2.3. Svi učesnici projekta obavezni su postupati u skladu s važećim zakonima Bosne i Hercegovine, 
uključujući zakonske odredbe koje reguliraju rad mladih osoba, te poštovati smjernice Asocijacije. 

Član 3. – Saradnja s poslodavcima 

3.1. Poslodavci se prijavljuju za učešće putem online prijavnice dostupne na službenoj web stranici 
Asocijacije. Prijavnica sadrži naziv firme, kontakt informacije, broj ponuđenih mjesta, kao i sve dodatne 
informacije relevantne za učešće srednjoškolaca. 

3.2. Nakon popunjavanja prijavnice, ista se automatski šalje na e-mail poslodavca i Asocijacije. Poslodavci 
koji žele potpisati ugovor o saradnji u prijavnici označavaju opciju „Da“. Ugovor se tada šalje poslodavcu 
na e-mail, a potpisani primjerak se vraća Asocijaciji prije početka aktivnosti. 

3.3. Ugovor o saradnji sadrži trajanje aktivnosti, obaveze i odgovornosti obje strane, visinu dnevnice, 
osiguranje i sve druge relevantne odredbe koje su od značaja za zakonitu i sigurnu realizaciju projekta. 

3.4. Poslodavac je obavezan osigurati sigurnu radnu sredinu, poštovati zakonske odredbe o radu mladih, 
informirati srednjoškolce o njihovim pravima i obavezama te osigurati nadzor i prisustvo mentora ili 
odgovorne osobe tokom trajanja aktivnosti. 

Član 4. – Visina dnevnice 

4.1. Minimalna dnevnica za jednog srednjoškolca iznosi 30,00 KM (slovima: 
trideset-konvertibilnihmaraka) 

4.2. Poslodavac je obavezan osigurati sredstva za isplatu dnevnice. 

Član 5. – Zaštita učesnika 

5.1. Poslodavac mora osigurati fizičku i psihološku sigurnost srednjoškolaca tokom svih aktivnosti. 
Aktivnosti moraju biti prilagođene dobi i sposobnostima učesnika, te ne smiju uključivati opasne radne 
zadatke. 

5.2. Poslodavac je dužan osigurati prisustvo odgovorne osobe ili mentora koji će pratiti rad 
srednjoškolaca. U slučaju nesreće ili incidenta, poslodavac odmah obavještava Asocijaciju i 
roditelje/staratelje, te poduzima sve potrebne mjere za saniranje situacije. 

Član 6. – Prava učesnika 

6.1. Svi učesnici projekta dužni su poštivati prava djeteta u skladu s UN Konvencijom o pravima djeteta, 
ratificiranom od strane Bosne i Hercegovine. Ovo uključuje pravo na zaštitu od iskorištavanja, pravo na 
obrazovanje, pravo na izražavanje mišljenja, pravo na sigurnost, te pravo na zdravlje i dostojanstvo. 

6.2. Poslodavci su posebno obavezni poštivati psihološko i fizičko dostojanstvo srednjoškolaca, 
izbjegavati bilo kakve oblike nasilja, mobinga ili diskriminacije, te osigurati da sve aktivnosti budu u skladu 
s najboljim interesom učesnika. 

Član 7. – Izjave i odricanja odgovornosti 

7.1. Roditelji ili staratelji maloljetnih srednjoškolaca prije početka aktivnosti potpisuju izjavu kojom 
potvrđuju da su upoznati s prirodom aktivnosti i da pristaju na sudjelovanje svog djeteta. Srednjoškolci 
stariji od 18 godina potpisuju izjavu samostalno. 

7.2. Izjava o odricanju odgovornosti jasno navodi da Asocijacija i poslodavci nisu odgovorni za nesreće ili 
povrede koje se mogu dogoditi tokom aktivnosti, osim u slučajevima namjere ili teške nepažnje. 

7.3. Srednjoškolci se također informišu o pravilima ponašanja, sigurnosnim protokolima i postupcima u 
slučaju hitnih situacija, te se obavezno pridržavaju svih uputa poslodavca. 

Član 8. – Fond Socijalnog dana i namjena sredstava 

8.1. Asocijacija se obavezuje da će sva novčana sredstva koja se uplate za realizaciju Projekta „Socijalni 
dan“ biti iskorištena isključivo za kreiranje Fonda Socijalnog dana. Sredstva iz Fonda će se koristiti za 
podržavanje projekata srednjoškolaca u lokalnim zajednicama, s ciljem unapređenja lokalnih inicijativa i 
stvaranja konkretnih promjena u zajednici. 

8.2. Asocijacija neće koristiti novčana sredstva iz Fonda za druge potrebe osim onih navedenih u ovom 
članu. Pri tome, 40% cjelokupnog iznosa Fonda bit će iskorišteno za finansiranje Projekta „Socijalni dan“ i 
pokrivanje operativnih troškova Asocijacije. 

8.3. Asocijacija neće podržavati projekte kojima bi se finansirala kupovina opreme koja ostaje u trajnom 
vlasništvu, niti isplate honorara srednjoškolcima koji provode aktivnosti u lokalnim zajednicama. 
Finansiranje će se vršiti isključivo za aktivnosti koje dovode do promjene stanja i rješavanja problema u 
lokalnoj zajednici, s naglaskom na razvoj lokalnih inicijativa, socijalne odgovornosti i zajedničkog 
djelovanja srednjoškolaca. 

Član 9. – Završne odredbe 

9.1. Sve izmjene i dopune ovog Pravilnika donose se na način na koji je ovaj Pravilnik donešen. 

9.2. Pravilnik stupa na snagu danom donošenja i primjenjuje se na sve aktivnosti unutar projekta „Socijalni 
dan“. 

9.3. Svi učesnici projekta, uključujući poslodavce, srednjoškolce i roditelje/staratelje, dužni su pridržavati 
se svih odredbi ovog pravilnika, čime se osigurava zakonita, sigurna i kvalitetna realizacija projekta. 

9.4. Asocijacija zadržava pravo tumačenja i primjene ovog Pravilnika, uključujući donošenje dodatnih 
mjera ili procedura, u skladu s najboljim interesom projekta i učesnika. 

9.5. U slučaju spora ili neslaganja u primjeni ovog pravilnika, strane se obavezuju da će isti pokušati riješiti 
mirnim putem, a ukoliko to nije moguće, nadležan je sud u skladu sa zakonskim propisima Bosne i 
Hercegovine. 

##KRAJ_DOKUMENTA## 

